
Anthon Frederiksen  

Inatsisartut 

 

  

  

Kangilinnguit pillugit § 37 naapertorlugu apeqqummut akissut 

 

Asasara Anthon Frederiksen 

 

Kangilinnguit pillugit apeqqutinnut qujanaq. Matuma kinguliani apeqqutitit 

ataasiakkaarlugit akissuteqarfigissavakka.  

 

1. Kangilinnguit siunissaat maannakkut Naalakkersuisunit qanoq 

isummerfigineqarsimava? 

 

Akissut:  

 

2012-imi danskit aamma kalaallit pisortani oqartussaasuinut tusarniaanermi 

takutinneqarpoq, Kangilinnguani sakkutooqarfimmik tamarmiusumik 

ilaannaasumilluunniit tigusinissaq arlaannaannilluunniit kissaatigineqanngitsoq. 2013-imi 

Sakkutuut nittartagaatigut aamma kalaallit tusagassiorfiisigut Kangilinnguani 

sakkutooqarfimmik pisinermi periarfissanik takunnissinnaasunit siunnersuutinik 

pissarsinissaq, aammalu aningaasaliisussanit neqerooruteqartoqarnissaa anguniarlugu 

tamanut ammasumik allagarsiineq allanut tunniussinermik inerneqanngilaq. 

 

Mingutsitsisoqarsimanera aammalu sumiiffiup tiguneqarnissaanut 

isumaqatigiissusiortoqannginnera tunngavigalugit Naalakkersuisut maannarpiaq 

isumaqarput, Kangilinnguani sakkutooqarfiusimasumi isumannaatsumik 

isaterisoqassasoq, avatangiisinik saliisoqassasoq pinngortitamillu 

iluarseeqqittoqassasoq. Kisiannili Illersornissamut Ministereqarfik sakkutooqarfimmik 

tigusinissaq pillugu saaffiginnissummik tigusaqassappat, aammalu salitassanut 

pisussaaffiit pillugit isumaqatigiissusiortoqarsinnaappat, Naalakkersuisut 

tunngaviusumik aaqqiissutissamut taamaattumut ammapput. 

 

Kisiannili illut pingajorarterutaasa missaat 2014-imi septembarimili 

kiassarneqarsimannginnerat, sinnerisalu pingajorarterutit marluk 2013-imi 

septembarimili kiassarneqarsimannginnerat pillugu Illersornissamut Ministereqarfiup 

paasissutissiinera eqqumaffigissallugu pingaaruteqarpoq. Tamanna illunut 

sunniuteqarsimavoq, aammalu illut ilaat oqoqartut paasineqarsimavoq, taamatullu 

ajoraluartumik illut ilaat iserfigineqarlutik aserorterivigineqartarsimapput. Aamma 

mingutsitsisoqarsimaneranut atatillugu illut arlallit uulianullu tankeqarfiit, taakkununngalu 

innaallagissiorfiup illutaa, siornatigut Kangilinnguani sarfamik kissamillu 

pilersuiffiusimasoq ilanngullugu  piiarneqarnissaat pisariaqarpoq. Avatangiisinut 

isumannaatsumik saliisoqarsinnaassappat tamanna pisariaqarpoq. Sumiiffinni arlalinni 

issoq nunallu iluani imeq pingaartumik uulianik tunisassianit mingutsitsisoqarsimasoq 

paasineqarpoq. Illersornissamut Ministereqarfimmit ilisimatitsissutigineqarpoq, sumiiffiit 

ilaanni silami silaannaq immaqalu illut iluini silaannaq mingutsitsinernit 

sunnerneqarsimasinnaasoq. 

 

Neqerooruteqartitsinerup taamaatinneqarnera Naalakkersuisut ilalerpaat. 

Kangilinnguani sakkutooqarfiusimasumi suliassat Illersornissamut Ministereqarfimmit 

neqerooruteqartitsivigineqannginnerini, isumannaatsumik atasinnaasumillu saliinissaq 

sumiiffimmillu iluarseeqqinnissaq pillugu politikkikkut isumaqatigiissuteqartoqarnissaa 

pingaaruteqartoq Illersornissamut Ministereqarfimmut erseqqissaatigiuarsimagatsigu 

taamaaliorpugut. Suliassat qanoq nassataqarnissaasa isumaqatigiissutigineqarnissaa 

pisariaqarluinnarpoq, aammalu Illersornissamut Ministereqarfimmut 

isumaqatiginninniarnerit suli ingerlanerat killiffigaarput. 

 

Danskit Naalagaaffiata Illersornissamut Ministereqarfik aqqutigalugu sanatitsisutut 

inissisimanissaa, taamaalillunilu sumiiffimmi avatangiisinik saliinermut 

iluarseeqqinnermullu atatillugu inatsisitigut aningaasaqarnikkullu akisussaasuunissaa 

Naalakkersuisunut pingaaruteqarpoq. Tamatuma peqatigisaanik sumiiffimmi 

isumannaatsumik atasinnaasumillu saliinissaq iluarseeqqinnissarlu, taamaalillunilu 

uumasut inuillu peqqissutsikkut ulorianartorsioratik sumiiffimmi angalaarsinnaalernissaat 

najugaqarsinnaalernissaallu Naalakkersuisunit piumasarineqarpoq. Taamatuttaaq 

Arsuup Kangerlua il.il. akuersaarneqarsinnaanngitsumik mingutsinneqarnissamut 

ulorianartorsiortinneqassanngilaq. 

 

2. Kangilinnguit attatiinnarneqassappata, ingerlatsinermut aningaasartuutit 

qanoq amerlatigisinnaaneri nutaamik naatsorsorneqarsimappat? 

 

Akissut: 2011-mi Sakkutuut ilisimatitsissutigaat, Kangilinnguani sakkutooqarfiup 

ingerlanneqarneranut ukiumut aningaasartuutit 36 mio. koruuninut missiliorneqartut. 

Kangilinnguit ingerlaqqilissappata qanoq akeqarnissaanik Naalakkersuisut 

naatsorsuisimanngillat. 

 

3. Kangilinnguit attatiinnarneqassappata sumut sunullu 

atorneqarsinnaanerat nutaamik nalilersorneqarsimava?  

 

Akissut: Naamik, aammattaaq apeqqut 1-imut akissut takuuk. 

 

4. Kangilinnguit isaterneqassappata,  sulisussanik nunatsinneersunik 

atuisinnaaneq qulakkeerneqarsimava? 

Akissut: Siunissami nutaamik neqerooruteqartitsisoqarnerani inuiaqatigiit kalaallit 

sapinngisamik annerpaamik iluaquserneqarnissaannik siuarsaanissaq Naalakkersuisut 

pingaartippaat. Suliaq pillugu oqallinnerit suli naammassinngillat, aammalu oqallinnerit 

ingerlasut eqqarsaatigalugit suli suliassat imassarpiaat isumagisassalluunniit allat pillugit 

annertunerusumik saqqummiussisinnaanngilanga. 

  

 

Inussiarnersumik inuulluaqqusillunga 

 

 

 

Mala Høy Kúko 


